
Dell’Aneide
Canto i.





65.



A la gran Monarchia de sti Romane
Termene io non ce metto, o scompetura,
Che se stenna a li Regne chiù lontane;
E, ’nfi che Giove io sò, voglio che dura.
E Giunone, che fà co muode strane
Sempe suorsece, fuorfece, e procura
Tutto lo munno mettere a sconquasso,
Votarrà carte, e lassarrà sto chiasso.




66.




E a sti Romane Princepe, e Patrune
De quanto nc’è a la terra, a chell’etate
Farrà gratie, e carizze a buonne chiune;
Cossi voglio io che regolo li Fate.
E sarrà tiempo, che li Prencepune
Da l’Assaraco sango gnenetate
Mettarranno a la Grecia la capezza;
E tu ne ’ngrassarraje pe l’allegrezza.




67.




Da la bella Jenemma Trojanese
Cesare Agusto vederraje sguigliare;
Lo scettro stennerrà p’ogne paese,
La famma ’nfi a le stelle hà d’arrivare.
Stò granne Aroje de groliose ’mprese
L’autro nomme de Giulio hà da pigliare,
Pe mostrare de Julo la streppegna,
’N consequentia Parente a te, Cepregna.




68.




Carreco de le spoglie d’Oriente
’Ntrà nui ccà ’n coppa te lo portarraje;
E co suppreche, e vute da la gente
Trattato comme nui lo vederraje.
Tanno starrà lo munno allegramente
Senza chiasse de guerra, e senza guaje:
E la pace sarrà pe li paise
Correre co la lava li tornise.

